
Doinu kuttunak eta entzungaitzak
Musika eta emozioak elkarrekin doaz gehienetan, eta bizipen ugari ere doinu jakinekin lotzen ditugu 
maiz.

Gai hori ardatz harturik, honako ariketa hauek egin ahal izango dituzu sekuentzia honetan:

- Zure esperientzia kontuan hartuz, galderari erantzun.

- Testua irakurri eta galderei erantzun.

- Gauza bera adierazteko molde desberdinak identifikatu eta adibideak eman.

- Irratsaio batean parte hartzeko audio bat grabatu.

1. Entzuten duguna

Gerd Altmann. 

Pixabay

Batzuek diote alai gaudenean edozein musika mota entzun dezakegula, baina triste gaudenean 
musika alaia entzuteko beharra izaten dugula. Hala gertatzen al zaizu zuri ere? Galderari 
erantzunez, eman triste zaudenean entzuten duzun musika motaren adibide bat.

2. Entzungaitz 
Irakurri Andoni Egañaren Entzungaitz artikulua, eta erantzun galderei:

Entzungaitz

Musikak emozioei eragiteko duen ahalmenaz ari ginen. Musikaria da bera, eta 

zerbait badaki gaiaz. Lehen ere inoiz egin izan didan aitorpena egin zidan: «Bada 

kantu bat inola ere entzun ezin dudana. Ezin dut. Amildu egiten naiz kantu hori 

entzunez gero. Autoz noala irratian jartzen badute, presaka itzaltzen dut aparailua; 

tabernaren batean nagoela entzuten badut, irten beharra izaten dut».

Ez dit inoiz azalpen xeheagorik eman, eta nik ez diot eskatu. Emaitzaz aritu izan zait beti, ez arrazoiaz. 

Kantua zein den ere ez dit inoiz zehaztu. Hobe horrela. Kantu horrek haurtzaroko une garratzen batera ote 

darama? Gaztaroko hausturaren bat ote dakarkio gogora? Helduaroko ausentziaren bat esnarazten ote dio 

barruan?

Neurez ez dut kantu jakin batekiko halako entzunezinik. Baina lagunarenak xaxaturik, ze kantu zaidan 

entzungaitz erabakitzearen ariketa egin dut. Bada bat, nik ere ez dut zehaztuko zein, gaztarora naramana, eta 

estreinakoz entzun nuenean ze sentimendu sorrarazi zidan gogorarazten didana. Gerora, lotsatu izan naiz 

sentitu nuena sentitu nuelako. Orain, berriz, Dú o Diná micoren Resistiré  hura egingo litzaidake entzungaitz. 

Duela urtebete, hain maiz entzuten genuenean, ez nuen uste hain epe luzerako erresistentziaz ari ginenik...

Andoni Egañ a
2021eko maiatzak 7 

• Zer aitorpen egin zion musikariak Andoniri?

• Zergatik egiten zaio Andoniri Resistiré kantua entzungaitz?

3. Oroimena
Egañak galdetzen dio bere buruari musikariak zein unerekin lotuko ote duen entzun ezin duen 
kantua. Hiru modu desberdin erabiltzen ditu kantua eta unea lotzeko. Hemen duzu bat:
1. Kantuak musikaria norabait eramatea.
Zein dira beste biak?

                                                                                                                          
2. ___________________________________________

3. ___________________________________________

Zerbait edo norbait gogoraraztea.

Zerbait (egoeraren bat...) berritzea bere baitan.

Kantu horrek ___________________________________________________________________

Kantu horrek ____________________________________________________________________

Luisella Planeta Leoni.Pixabay

Beste hauek ere antzeko esanahia izan dezakete:

4. Gogora dakarkidana…
Irakurri honako egoera hau eta egin grabazioa: 

Egoera: irratsaio batean, sentimenduekin lotzen diren abestien inguruan ari dira galdezka, eta entzuleei 

parte hartzeko eskatu diete honakoa zehaztuz:

1. Pasadizo atsegin batera zaramatzan kantu bat aukeratu, eta kontatu zer dakarkizun gogora.

2. Gauza bera egin une garratzen batera zaramatzan kantuarekin.

3. Adierazi bakoitza nori eskainiko zeniokeen eta zergatik.

Egitekoa: zuk irratira ahozko mezu bat bidaltzea erabaki duzu. Prestatu gidoi bat aurreko zehaztasunak 

jasoz eta egin hiru-lau minutuko grabazioa. (Bidali grabazioa irakasleari. Bidalketa hori 

argitalpenak@habe.eus helbidera ere bidal dezakezu, eta opari bat jasoko duzu).

Gerd Altmann. Pixabay

ERANTZUNAK
2. Entzungaitz 

● Badela kantu bat entzun ezin duena. Entzunez gero, amildu egiten dela, eta ez dela gai, dagoen 
tokian dagoela ere, hori entzuteko.

● Pandemia denbora luzeegian ari delako eragiten, eta kantu hori hainbestetan abesteko arrazoia 
pandemia bera izanik, orain entzungaitz egiten zaio abestia

3. Oroimena

2. (Kantuak) zerbait gogora ekartzea.

3. (Kantuak) zerbait esnaraztea barruan.

Adibidez: 

Kantu horrek senideen artean izandako liskarra gogorarazten dio.

Kantu horrek bere anaiaren galeraren unea berritzen du bere baitan.

